PRIJEDLOG IZMJENA I DOPUNA ZAKONA O OSNOVNOM ODGOJU I OBRAZOVANJU U KANTONU SARAJEVO 

· OBRAZLOŽENJE-

S obzirom na predstojeći proces usvajanja i donošenja izmjena i dopuna Zakona o osnovnom odgoju i obrazovanju u Kantonu Sarajevo, odnosno donošenja novog zakona kojim će se regulisati navedena oblast, ovim putem Vam dostavljamo prijedloge izmjena i dopuna važećeg teksta Zakona koji su nastali kao rezultat zajedničkih aktivnosti Savjeta roditelja Udruženja „Edukacija za sve (EDUS)“. 

Obzirom na interesnu skupinu koju predstavljamo, predložene izmjene i dopune se najvećim dijelom odnose na ostvarivanje prava na osnovno obrazovanje djece sa poteškoćama i smetnjama u razvoju.

U nastavku teksta slijedi hronološki pregled komentara na zakon i obrazloženje istih.

Najznačajnije izmjene i dopune Zakona se odnose na sljedeće:

· Mišljenja smo da se izmjenama i dopunama Zakona treba izričito propisati obaveza svih osnovnih škola da prostorni uslovi i učila koja su namijenjena za obrazovanje djece s posebnim potrebama, obavezno  trebaju biti prilagođeni njihovim posebnim obrazovnim potrebama i mogućnostima (član 11.). 

· Nadalje, ocijenili smo da je u određenim oblastima i pitanjima, iz razloga efikasnosti, fleksibilnosti i kvalitetnije kontrole, potrebno više ovlaštenja dati Ministarstvu obrazovanja kantona, odnosno ministru (član 11.), npr. po pitanju odobravanja nastavnih planova u eksperimentalnim školama i u inkluzivnoj nastavi (član 25., član 26), te da u proces donošenja određenih podzakonskih akata koja se u bitnoj mjeri reflektuju na obim i način ostvarivanja prava djece na obrazovanje (pa tako i djece sa posebnim obrazovnim potrebama), treba uključiti i Vijeće roditelja Kantona Sarajevo (član 11.), putem npr. davanja mišljenja na prijedloge akata prije konačnog usvajanja.

· Potrebno je da svaka osnovna škola obavezno u svojim internim aktima propiše načine ostvarivanja prava djece sa posebnim obrazovnim potrebama (član 24.).

· Predložili smo i adekvatnu promjenu određene potpuno „diskriminirajuće“ i možemo reći, uvredljive terminologije koja je sadržana u tekstu Zakona, poput: „učenici normalnog psihičkog razvoja“ (član 1. i član 26. i dalje u tekstu); „mentalno retardiarana djeca i omladina“ (član 26.) i sl.

· Također, predložili smo efikasniji i kvalitetniji metod procjene obrazovnih sposobnosti i potreba učenika u slučaju prelaska iz redovne škole u specijalnu i obratno (član 26.), tako što smo preciznije definisali sastav stručnog tima koji ima obavezu dati kvalitetnu procjenu konkretnih individualnih obrazovnih potreba djeteta. U istom članu smo precizirali i dodatne aktivnosti odgojno-obrazovnog centra za djecu s posebnim potrebama, imajući pri tome u vidu realne potrebe djece.   

· Uzimajući u obzir činjenicu da je kod djece s posebnim potrebama nakon dužih pauza u edukativnom procesu, evidentirana regresija u savladavanju poteškoća i sticanju vještina, te kako je, s obzirom na njihove ograničene mogućnosti u procesu učenja, potrebno održavati kontinuitet, u članu 33. smo naveli mogućnost da se za ovu djecu za vrijeme zimskog i ljetnog raspusta organizuju zimska i ljetna škola po odobrenju ministra. Zimska škola bi trajala u periodu od 2 do 3 sedmice, dok bi ljetna škola trajala od 4 do 6 sedmica. 

· U članu 46. smo precizirali sastav komisije koja ocjenjuje sposobnosti djeteta pri njegovom upisu u u šklou, a koja ima zadatak da utvrdi odgojno-obrazovnu kategoriju svakog djeteta, pa tako i njegove odgojno-obrazovne potrebe kao i servise podrške koje dijete treba u obrazovnom procesu, a što se utvrđuje isključivo prema naučno dokazanim metodologijama. Također, uz stručnu pomoć Prof. Nirvane Pištoljević smo precizirali i 11 odgojno-obrazovnih kategorija koje trebaju biti polazni osnov za utvrđivanje individiulanog odgojno-obrazovnog progroma za djecu s posebnim potrebama, kao i vrstu i stepen podrške koju dijete treba. Odgojno-obrazovne kategorije, kao i proces njihovog utvrđivanja i reevaluacije svakako treba posebno razraditi posebnim Pravilnikom o odgojno-obrazovnoj kategorizaciji kojeg donosi ministarstvo.

· U članu 47. smo predložili rješenje prema kojem se u specijalnu osnovnu školu može upisati i dijete starije od 6 godina, pri čemu nismo utvrđivali gornju dobnu granicu. Ovaj prijedlog ima za cilj omoćavanje ostvarivanja prava djece s posebnim potrebama na osnovno obrazovanje, bez obzira na dob. 

· U članu 64. smo predložili da se odgojno-disciplinska mjera u odnosu na dijete može primjeniti isključivo nakon što su prethodno primjenjene barem tri naučne metode u korekciji ponašanja učenika. Mišljenja smo naime da se prije „kažnjavanja“ djeteta za neodgovarajuće ponašanje trebaju primjeniti matode kojim će se pokušati korigovati njegovo ponašanje.  

Sarajevo, 01.06.2015. godine

